
					ఈ పుట అచ్చుదిద్దబడ్డది
ఊర్మిళాదులవివాహయత్నము


“ననఘాత్మ! మాతమ్ముఁ డగుకుశధ్వజుఁడు - కనుగొనవలయు నీకల్యాణ మతఁడు2000

తిరముగా నిక్షుమతీతీరభూమిఁ - బొరి నొప్పుసాంకాశ్యపురి నున్నవాఁడు

అతనిఁ దోడ్తేర నీ వరుగు" మనంగ - నతిజవాశ్వములతో నమరు తే రెక్కి

యతివేగముగ నేగి యాకుశధ్వజుని - నతులితంబుగఁ గని యర్థమైఁ జెప్పి

"జనకపుత్రికి నేఁడు జననాథవర్య! మనువంశచంద్రుఁడౌ మనరామునకును

ఘనముగఁ బెండ్లియౌఁ గడువేడ్కతోడ - జనకుండు యత్నంబు జరుపంగఁగోరి

పతి నిన్నుఁ దోడ్తేరఁ బనిచె నన్నిపుడు - సతులతో హితులతో సకలసైన్యయుతిఁ

గదలుద మిప్పుడే ఘనత మిథిలకు - పద” మని చెప్పినఁ బరఁగ నందఱును

దనరారువేడుకఁ దగ రథం బెక్కి - తనయాద్వయముతోడఁ దా నేగుదెంచి

యనఘమానసుఁడు శతానందునకును - జనకభూవిభునకు సద్భక్తి మ్రొక్కి

యెలమి నమ్మానవాధీశుసమ్మతిని - నలువొప్ప సింహాసనమునఁ గూర్చుండె,
2010

నంత సుధామాఖ్యుఁ డను మంత్రి జనకుఁ - డెంతయు ముదమున నీక్షించి "నీవు

చని వసిష్ఠునితోడ సచివులతోడఁ - దనయులతోడ నాదశరథేశ్వరుని

వెరవారఁ దోడ్కొని వేగ ర” మ్మనిన - నరిగి యాతఁడుఁ బ్రీతి నమ్మహీపతికి

వినతుఁడై యిట్లను “వేడ్కతోనున్న - జనకుఁడు పుత్తెంచె జనలోకనాథ!

నీయుపాధ్యాయులు నీతనూభవులు - నీయమాత్యులు నీవు నేతేరవలయు”

ననిన నాదశరథుం డందఱితోడఁ - జని సుఖాసీనుఁడై జనకుతో ననియెఁ

“బరఁగ వసిష్ఠుండు పరమదేవతయు - గురువు నీయిక్ష్వాకుకులమున కెల్ల

సర్వజ్ఞుఁ డగుట నీసంయమీశ్వరుఁడు - సర్వకాలములకుఁ జాలు మా కనిన”

నప్పుడు దశరథునన్వయక్రమముఁ - జెప్ప భావించి వసిష్ఠుఁ డిట్లనియె.




దశరథుని వంశక్రమము


"నరనాథ! విను నిర్గుణబ్రహ్మమైన - హరి సగుణైకలీలాకృతిఁ దాల్చి
2020

నిజలీలకై నాభినీరజంబందు - నజునిఁ గల్పింపంగ హరి కజుఁ డొదవె

భూమీశ బ్రహ్మకుఁ బుట్టె మరీచి - యామరీచికిఁ బుట్టె నవనిఁ గశ్యపుఁడు

నతని కర్కుఁడు సుతుఁ డాజగదాప్త - మతికి వైవస్వతమనువు నందనుఁడు

నతనికి నిక్ష్వాకుఁ డనురాజరత్న - మతనికిఁ గుక్షియౌ నాత్మసంభవుఁడు

కుక్షియన్ భూనాథుకొడుకు వికుక్షి - యక్షరాత్ముఁడు బాణుఁ డతనినందనుఁడు

నతనికి సనరణ్యుఁ డతనికిఁ బృథుఁడు - చతురమానసుఁడు ద్రిశంకుఁ డాతనికి

నతనికిఁ దనయుండు నాహరిశ్చంద్రుఁ - డతనికి లోహితాస్యాఖ్యపుత్త్రుండు

అతనికి దుందుమారావనీనాథుఁ - డతనికి యువనాశ్వుఁ డను నరేశ్వరుఁడు

		 ఈ పేజీలో చివరి మార్పు 1 జనవరి 2024న 02:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

